
globalizacia – GLOBALIZACION 

 
ვლადიმერ პაპავა 

პაატა გუგუშვილის სახელობის ეკონომიკის ინსტიტიტუტის 
მთავარი მეცნიერ-თანამშრომელი, აკადემიკოსი 

 

მსოფლიო სავალუტო წესრიგი:  

სავალუტო გლობალიზაციიდან სავალუტო გეოპოლიტიკამდე* 

DOI: 10.36172/EKONOMISTI.2024.XX.04.PAPAVA 

 

ანოტაცია. სტატიაში განხილულია საკითხები, რომლებიც დაკავშირებულია მსოფ-
ლიო სავალუტო წესრიგის ტრანსფორმაციასთან, რომელშიც აშშ დოლარი, როგორც 
გლობალური სარეზერვო ვალუტა, მსოფლიო ვაჭრობაში ლიდერ პოზიციაზე იყო 
წარმოდგენილი. სავალუტო გლობალიზაცია და სავალუტო გეოპოლიტიკა არა იმ-
დენად გამორიცხავს, რამდენადაც ავსებს ერთმანეთს. სავადასვა ისტორიულ პერი-
ოდებში, როგორც წესი, უპირატესი როლი ერთ-ერთ მათგანს - ან სავალუტო გლო-
ბალიზაციას, ან სავალუტო გეოპოლიტიკას აქვს. ახალი მსოფლიო სავალუტო წეს-
რიგი სავალუტო გლობალიზაციისა და სავალუტო გეოპოლიტიკის იმგვარი კომბი-
ნაცია იქნება, რომელშიც სავალუტო გეოპოლიტიკას უპირატესი როლი შეიძლება 
ჰქონდეს. 
საკვანძო სიტყვები: მსოფლიო სავალუტო წესრიგი, სავალუტო გლობალიზაცია, 
სავალუტო გეოპოლიტიკა, ჰიპერგლობალიზაცია, კონფრონტაციული გლობალიზა-
ცია. 
 

მას შემდეგ, რაც 2022 წლის 24 თებერვალს რუსეთმა უკრაინის წინააღმდეგ 

ომი დაიწყო და დასავლეთმა რუსეთს დასჯის მიზნით ეკონომიკური სანქციები 

დააწესა (BBC, 2024), მსოფლიო ეკონომიკური წესრიგი რადიკალურად შეიცვალა. 

არა მხოლოდ გლობალური ეკონომიკის არქიტექტურა (Papava, 2022a), არამედ გლო-

ბალური სავალუტო სისტემაც  იცვლება. 

ჯერ კიდევ COVID-19 პანდემიის დაწყებამდე, ერთპოლუსიანი მსოფლიო 

წესრიგმა, რომელსაც აშშ ედგა სათავეში, ხელი შეუწყო ჰიპერგლობალიზაციის 

პროცესს (Rodrik, 2011, 2022). თავის მხრივ, ჰიპერგლობალიზაციამ დიდწილად 

შეუწყო ხელი ერთპოლუსიანი მსოფლიო წესრიგის შენარჩუნებას, რაც უწინარეს 

ყოვლისა, გამომდინარეობს გლობალიზაციისა და მსოფლიო წესრიგის ურთიერთ-

კავშირიდან (მაგალითად, Amadi, 2020; Ardalan, 2012). 

ერთპოლუსიანმა მსოფლიო წესრიგმა და ჰიპერგლობალიზაციამ დიდწილად 

განსაზღვრა მსოფლიო სავალუტი წესრიგი, როდესაც მსოფლიო ვაჭრობაში ლიდე-

რობა გლობალურ სარეზერვო ვალუტას - აშშ დოლარს ეკუთვნოდა. კერძოდ, 2000 

წლისთვის ყველა სავალუტო რეზერვის 70%-ზე მეტი აშშ დოლარზე მოდიოდა, და 

მისი დომინირება საერთაშორისო ვაჭრობაში ექსპორტიორებსა და იმპორტიორებს 

უფრო და უფრო მეტი დოლარის სესხებაზე უბიძგებდა (Fofack, 2024b). აქედან 

                                                 
*
 წინამდებარე სტატია წარმოადგენს ავტორის მიერ ინგლისურად გამოქვეყნებული ანალიტიკური 

წერილის (Papava, 2024) დაზუსტებულ, სამეცნიერო ვერსიას. 

https://doi.org/10.36172/EKONOMISTI.2024.XX.04.PAPAVA

გამომდინარე, აშშ დოლარი, როგორც მსოფლიოს მთავარი სარეზერვო ვალუტა, აშშ-

ის ინტერესების გასაძლიერებლად გამოიყენებოდა (Fofack, 2024a). 

ჰიპერგლობალიზაციამ, თავის მხრივ, მსოფლიო ეკონომიკაში აშშ დოლარის 

პოზიცია გააძლიერა. სხვა სიტყვებით, აშშ დოლარის აშკარა დომინირება როგორც 

საერთაშორისო ვაჭრობაში, ასევე მსოფლიო სავალუტო რეზერვებში შეიძლება და-

ხასიათდეს, როგორც სავალუტო გლობალიზაცია. 

დასავლეთის მიერ რუსეთის წინააღმდეგ დაწესებულმა ეკონომიკურმა სანქ-

ციებმა აშშ დოლარის გლობალურ დომინირებაზე იქონია ზეგავლენა. უკრაინაში 

ომის დაწყებამდე, რუსეთის სავალუტო რეზერვების ერთი მეხუთედი დოლარში 

იყო, რომლის მნიშვნელოვანი ნაწილი განთავსებული იყო გერმანიაში, საფრანგეთ-

ში, დიდ ბრიტანეთსა და იაპონიაში, რომლებიც დასავლეთის სხვა ქვეყნებთან ერ-

თად მოსკოვის გლობალური ფინანსური სისტემისგან იზოლირებას ახორციელებენ 

(Wheatley, Smith, 2022). აშშ დოლარის, როგორც დომინანტური გლობალური ვალუ-

ტის პოზიციის შესუსტების კონტექსტში, განსაკუთრებულ როლს აშშ-ისა და მისი 

მოკავშირეების მიერ მფლობელობაში არსებული რუსეთის თითქმის 300 მილიარდი 

დოლარის გაყინული აქტივების დასავლეთის მიერ კონფისკაცია და მათი უკრაინის 

დასაცავად და აღდგენისთვის გამოყენების ფართოდ განხილვა წარმოადგენს 

(Booker, Conner, Wessel, 2024). 

სამართლიანობისთვის უნდა აღინიშნოს, რომ აშშ დოლარის დომინირება ბო-

ლო ნახევარი საუკუნის განმავლობაშიც მერყეობდა (Arslanalp, Eichengreen, Simpson-

Bell, 2024b). კერძოდ, თუ 1970 წელს ამ ვალუტის წილი მსოფლიო რეზერვებში 80% 

იყო, 1980 წლისთვის ეს მაჩვენებელი 58%-მდე, ხოლო 1990 წლისთვის კი 47%-მდე 

დაეცა, თუმცა 2000 წლისთვის, როგორც ზემოთ აღინიშნა, კვლავ გაიზარდა 70%-

მდე; ამის შემდეგ, აშშ დოლარის წილმა მსოფლიო სავალუტო რეზერვებში კვლავ 

დაიწყო კლება და 2020 წლისთვის 59%-ს მიაღწია (Graham, Tran, 2024). მსოფლიო 

სავალუტო რეზერვებში აშშ დოლარის წილის შემცირებას თან ახლდა არა ისეთი ვა-

ლუტების წილების ზრდა, როგორიცაა ევრო, იენი და ფუნტი სტერლინგი, არამედ 

დარეზერვებისთვის არატრადიციული ისეთი ვალუტების წილების ზრდა, როგო-

რიცაა ავსტრალიური დოლარი, კანადური დოლარი, ჩინური იუანი, სამხრეთ კორე-

ული ვონი, სინგაპურის დოლარი და სკანდინავიური ვალუტები (Arslanalp, 

Eichengreen, Simpson-Bell, 2024a). 

უკრაინაში რუსეთის ომის დაწყებისთანავე, გლობალიზაციის პროცესი კონ-

ფრონტაციული გლობალიზაციის ეტაპზე გადავიდა (Papava, 2022b), როდესაც მსო-

ფლიოს ქვეყნები დაიყო სამ ჯგუფად: დასავლეთის სანქციების მხარდამჭერ, რუსე-

თის მხარდამჭერ და ნეიტრალურ ქვეყნებად (Papava, 2022a). შედეგად, ერთპოლუ-

სიანმა მსოფლიო წესრიგმა მრავალპოლუსიან მსოფლიო წესრიგად დაიწყო ტრანს-

ფორმირება (Sachs, 2024). როდესაც გეოპოლიტიკური ფაქტორი ხელს უშლის სავა-

ლუტო გლობალიზაციის პროცესს (Koosakul, Zhang, Zia, 2024), ამას არ შეეძლო 

მსოფლიო სავალუტო წესრიგზე, რომელიც ჰიპერგლობალიზაციის პროცესში გან-

ვითარდა, არ ჰქონოდა შესაბამისი გავლენა. 

სავალუტო გეოპოლიტიკა, როდესაც საერთაშორისო ვაჭრობაში ვალუტების 

განსაზღვრაში, ასევე სავალუტო რეზერვების ფორმირებაში გეოპოლიტიკური ფაქ-

ტორების გავლენა იზრდება, არ არის ახალი. კერძოდ, პირველი მსოფლიო ომის შემ-

დეგ გეოპოლიტიკურმა მოტივებმა მნიშვნელოვანი როლი შეასრულა საერთაშორი-

სო ვალუტის არჩევისას მისი სავალუტო რეზერვებისთვის გამოყენების მიზნით 

(Eichengreen, Mehl, Chitu, 2017). აღსანიშნავია, რომ გეოპოლიტიკურ ფაქტორს სავა-

ლუტო გლობალიზაციის პროცესშიც აქვს ადგილი (Cohen, 2003), თუმცა მას უპირა-

ტესი მნიშვნელობა არ გააჩნია. აქედან კი გამომდინარეობს, რომ სავალუტო გლობა-
ლიზაცია და სავალუტო გეოპოლიტიკა კი არ გამორიცხავს, არამედ ავსებს ერთ-
მანეთს. იმავდროულად, გარკვეულ ისტორიულ პერიოდებში, როგორც წესი, ერთ-
ერთი მათგანი - ან სავალუტო გლობალიზაცია ან სავალუტო გეოპოლიტიკა ხდება 
დომინირებადი. 

აღსანიშნავია, რომ დოლარის, როგორც გლობალური სარეზერვო ვალუტის 

სტატუსი მცირდება არა მხოლოდ გეოპოლიტიკური ფაქტორების, არამედ აშშ-ის 

ფისკალური პოლიტიკის გამოც, რის შედეგადაც ჩინეთის, ჰონგ კონგის, ტაილანდის 

და არაბთა გაერთიანებულ საამიროების ცენტრალურ და კომერციულ ბანკებს აშშ 

დოლარი სულ უფრო ნაკლებად სჭირდებათ (Bleicher, Lipsky, 2024). 

ხაზგასმელია ის, რომ საერთაშორისო სავაჭრო ოპერაციებში აშშ დოლარის 

სხვა ვალუტებით ჩანაცვლება, რაც გეოპოლიტიკითაა განპირობებული ამცირებს 

დოლარის, როგორც სარეზერვო ვალუტის როლს, თუმცა ეს უკანასკნელი ნულამდე 

პრინციპში მაინც ვერ იქნება დაყვანილი (Weiss, 2022). 

ბევრი კომპონენტის მიხედვით თანამედროვე გეოპოლიტიკური სიტუაციის 

მნიშვნელოვანი გაურკვევლობის პირობებში (Hasnain, 2024), ასევე რუსეთზე და-

სავლეთის მიერ სანქციების შედეგად გამოწვეული რისკების გეოპოლიტიკური 

ფრაგმენტაციის გამო, პრიორიტეტული გახდა არა მარტო ოქროს, როგორც ალტერ-

ნატიული რეზერვის, მარაგების მნიშვნელოვანი ზრდა, ასევე საერთაშორისო ვაჭ-

რობაში სხვადასხვა ვალუტის უპირატესი გამოყენება (den Besten, Di Casola, Habib, 

2023). 

ფაქტობრივად, ევრო, მისი გავრცელების მასშტაბებიდან გამომდინარე, არის 

მეორე სარეზერვო ვალუტა, თუმცა მას არ შეუძლია გლობალურ ეკონომიკაში აშშ 

დოლარი მთლიანად ჩაანაცვლოს (Hutagalung, 2024). მიუხედავად იმისა, რომ ევრო 

2023 წლის მდგომარეობით გლობალური სავალუტო რეზერვების 21%-ს შეადგენდა, 

ამ ვალუტას, ევროკავშირში არსებული სტრუქტურული და პოლიტიკური პრობ-

ლემების გამო, რაც მის ქვეყნებს შორის არაკოორდინირებულ ფისკალურ პოლი-

ტიკას განაპირობებს, როგორც უნივერსალურ სარეზერვო აქტივს სათანადო საი-

მედოობა არ გააჩნია (Yoshimori, 2024). 

2023 წელს არა მხოლოდ დასავლეთის მიერ სანქცირებულმა რუსეთმა, არა-

მედ ჩინეთმაც გამოაცხადა მრავალპოლუსიანი გლობალური სავალუტო სისტემის 

საჭიროება, თუმცა აშშ დოლარის დომინირების დასასრული და ნებისმიერი სხვა 

ალტერნატიული ვალუტით მისი, როგორც გლობალური სარეზერვო ვალუტის, ჩა-

ნაცვლება მეტ-ნაკლებად ახლო მომავალში რეალისტურად ვერ ჩაითვლება  (Born, 

Krys, 2023). 

BRICS+ (რომელიც ბრაზილიის, რუსეთის, ინდოეთის, ჩინეთისა და სამხრეთ 

აფრიკის გარდა, ასევე მოიცავს ირანს, ეგვიპტეს, ეთიოპიასა და არაბთა გაერთია-

ნებულ საემიროებს) ცდილობს აშშ დოლარის, როგორც გლობალური სარეზერვო 

ვალუტის, დომინირების წინააღმდეგ განსაკუთრებული როლი შეასრულოს (Liu, 

Papa, 2022), რაც უპირველეს ყოვლისა გამოიხატება იმაში, რომ ნავთობით და გაზით 

ვაჭრობა ეროვნულ ვალუტებში განხორციელდეს, რის შედეგადაც მათი ფასები აშშ 

დოლარში უკვე აღარ დადგინდება (Ciliers, 2023). მთლიანობაში ამ ქვეყნებმა მოა-

ხერხეს ის, რომ ერთმანეთთან ვაჭრობის 65% თავიანთ ეროვნულ ვალუტებში გა-

ნახორციელონ (Dsouza, 2024). 

როგორც ცნობილია, ნავთობის დოლარში ფასწარმოქმნის, ანუ ნავთობ-

დოლარის სისტემა 1970-იანი წლების შუაში გაჩნდა. შედეგად, ამ სისტემამ გააძ-

ლიერა აშშ დოლარის, როგორც მსოფლიო სარეზერვო ვალუტის პოზიცია. ზემოაღ-

ნიშნული მიზეზების გამო რუსეთის წინააღმდეგ დასავლური ეკონომიკური სანქ-

ციების შემოღებამ განაპირობა ის, რომ ბევრი ქვეყანა ნავთობდოლარის ნაცვლად 

სხვა ვალუტების გამოყენებას ანიჭებს უპირატესობას (Fofack, 2024b), ხოლო საუდის 

არაბეთსა და ჩინეთს შორის ენერგეტიკული კავშირების გაღრმავების შედეგად (Yu, 

Xing, Shen, 2022) ნავთობდოლარის ნავთობიუანით ჩანაცვლება მოხდა, როდესაც 

ნავთობით ვაჭრობის გრძელვადიანი კონტრაქტები უკვე იუანშია ნომინირებული 

(Jegarajah, 2024). 

უნდა აღინიშნოს, რომ ბევრმა განვითარებადმა ქვეყანამ უკრაინაში რუსეთის 

ომის დაწყებამდე გაცილებით ადრე, გამოთქვა სურვილი, რომ აშშ დოლარის 

ალტერნატივა ჰქონოდა, რომელიც მას შემდეგ, რაც რუსეთი დასავლეთის მიერ იქნა 

სანქცირებული (როდესაც მისი ბევრი ბანკი SWIFT-დან იქნა გათიშული, ხოლო 

მისი 300 მილიარდი დოლარის ღირებულების საერთაშორისო აქტივები კი გაიყინა) 

კიდევ უფრო გაიზარდა (Ghani, 2023). 

მიუხედავად იმისა, რომ ჩინეთი ტრანსსასაზღვრო გადახდებში სულ უფრო 

ხშირად იყენებს იუანს, მისი ფინანსური სისტემა მაინც რჩება დამოკიდებული არა 

მხოლოდ აშშ დოლარზე, არამედ აშშ-ს ფინანსურ სისტემაზეც, რაც დიდი ალბათო-

ბით უახლოეს მომავალშიც გაგრძელდება (Greene, 2024). 

გლობალურ ვაჭრობაში ჩინეთის მზარდმა როლმა იუანის, როგორც გლობა-

ლური ვალუტის სტატუსის ამაღლებას შეუწყო ხელი, თუმცა არსებობს ობიექტური 

მიზეზები (კერძოდ, კაპიტალის მოძრაობაზე მკაცრი სახელმწიფო კონტროლი, ფი-

ნანსურ ბაზრებზე გამჭვირვალობის ნაკლებობა, ასევე ერთპარტიული პოლიტიკუ-

რი ძალაუფლების  ცენტრალიზაცია), რისთვისაც ბევრი ქვეყანა არ არის მზად იუა-

ნი სარეზერვო ვალუტად გამოიყენოს (Yoshimori, 2024). 

როგორც ცნობილია, BRICS-ის ქვეყნები აპირებენ შექმნან ახალი სარეზერვო 

ვალუტა, რომელიც არა მარტო ამ ქვეყნების ვალუტების კალათით იქნება გამყარე-

ბული, არამედ პოტენციურად ოქროთიც იქნება უზრუნველყოფილი, რაც დედოლა-

რიზაციის პროცესის გაფართოებას გამოიწვევს. ამ ახალი ვალუტის წარმატება 

დიდწილად აშშ დოლარის მიმართ მის სტაბილურობაზე იქნება დამოკიდებული 

(Pistili, 2024). მრავალი ინსტიტუციური, ორგანიზაციული და ტექნიკური პრობლე-

მის გადაუჭრელობის გამო, BRICS ახალი სარეზერვო ვალუტის შემოღების საკით-

ხის საბოლოო გადაწყვეტისგან ჯერ კიდევ შორსაა (Eichengreen, 2024). 

დედოლარიზაციისკენ მისწრაფებას როგორც აშშ-სთვის, ისე გლობალური 

ეკონომიკისთვის სერიოზული შედეგები ექნება. კერძოდ, აშშ-ის ეკონომიკაზე შე-

საძლოა ინფლაციური ზეწოლა გაიზარდოს, ხოლო აშშ-ის პოზიცია კი საერთა-

შორისო საფინანსო ინსტიტუტებში კი - შესუსტდეს; იმავდროულად არაერთი გან-

ვითარებადი ქვეყნა არა მარტო დოლარში ნომინირებული ვალის მოცულობას შეამ-

ცირებს, არამედ საკუთარი თავის მეტი ფინანსური ავტონომიით უზრუნველყო-

ფასაც შეძლებს (Hutagalung, 2024). 

იმისდა მიუხედავად, რომ, სავარაუდოდ, მოკლე და საშუალოვადიან პერს-

პექტივაში, აშშ დოლარი გააგრძელებს გლობალურ დომინირებას და შეინარჩუნებს 

მსოფლიოს მთავარი სარეზერვო ვალუტის როლს (Shalal, 2024), სავალუტო გეო-

პოლიტიკის ფაქტორის თანდათანობითი გაძლიერების უგულებელყოფა პრინ-

ციპულად დაუშვებელია. 

ხაზგასმით უნდა აღინიშნოს, რომ როგორც კრიპტოვალუტებსა და გეო-

პოლიტიკას შორის ურთიერთკავშირის (მაგალითად, OneSafe Content Team, 2024), 

ასევე ცენტრალური ბანკების ციფრული ვალუტების გეოპოლიტიკური ასპექტების 

შესწავლა დამოუკიდებელი კვლევის საგანს წარმოადგენს (მაგალითად, Demertzis, 

Lipsky, 2023). 

დასკვნის სახით, უნდა აღინიშნოს, რომ ახალი მსოფლიო სავალუტო წესრიგი 

სავალუტო გლობალიზაციისა და სავალუტო გეოპოლიტიკის კომბინაციის სახით 

ყალიბდება, რომელშიც ამ უკანასკნელს უპირატესი როლი ენიჭება. 

Expanded Summary 

The paper examines issues related to the transformation of the world currency order, with 

the US dollar commanding leadership in world trade as the primary reserve currency.  

Before the COVID-19 pandemic, the US-led unipolar world order was fueling the process 

of hyper-globalization. Hyper-globalization, in turn, strengthened the position of the US dollar 

in the global economy. In this context, the clear dominance of the US dollar in both interna-

tional trade and global foreign-exchange reserves can be characterized as currency globaliza-

tion. 

The economic sanctions imposed by the West on Russia have affected the global domi-

nance of the US dollar. 

With the start of Russia’s war in Ukraine, the process of globalization entered the stage of 

confrontational globalization. As a result, the unipolar world order began to transform into a 

multipolar world order. This could not help but influence the world currency order that devel-

oped under hyper-globalization, when the geopolitical factor stood in the way of currency 

globalization. 

Currency geopolitics, where geopolitical factors increasingly determine both the currencies 

in international trade and the formation of foreign exchange reserves, is not a new phenome-

non. After the First World War, geopolitical motives played an important role in selecting in-

ternational currencies for foreign exchange reserves. While the geopolitical factor remains in 

the era of currency globalization, it does not dominate the system. From this, it follows that 

currency globalization and currency geopolitics do not exclude each other at all, but rather 

complement each other. At the same time, in certain historical periods, as a rule, one of them 

prevails: either currency globalization or currency geopolitics. 

In the context of the significant uncertainty surrounding many aspects of the modern geo-

political landscape, and the geopolitical fragmentation of risks resulting from the Western 

sanctions on Russia, there has been a noteworthy accumulation of gold as an alternative reserve 

asset, and increase in the use of various currencies in international trade. 

The euro is not reliable as a universal reserve asset. Structural and political problems in the 

EU, particularly the lack of a coordinated fiscal policy among its member states, undermine its 

stability and appeal as an alternative to the US dollar. 

China’s growing role in global trade has contributed to the yuan’s rise as a global currency, 

although there are objective reasons (notably strict government controls on capital flows, lack 

of transparency in financial markets, and centralization of one-party political power) that make 

many countries reluctant to use it as a reserve currency. 

The BRICS countries intend to create a new reserve currency backed by a basket of their 

own national currencies, with the potential for gold-backing in addition. That said, due to the 

unresolved nature of many institutional, organizational and technical issues, BRICS is still far 

from resolving the issue of introducing a new reserve currency. 

The US dollar is likely to continue its global dominance and retain its role as the world’s 

main reserve currency in the short and medium term, it is fundamentally unacceptable to over-

look the gradual strengthening of the currency geopolitics factor. 

The new world monetary order is being formed as a combination of monetary globalization 

and monetary geopolitics, in which the latter plays a predominant role. 

